МИНИСТЕРСТВО ЗА ТРУД И СОЦИЈАЛНА ПОЛИТИКА

П Р Е Д Л О Г- З А К О Н

за изменување и дополнување на Законот за социјалната заштита,
по скратена постапка
Скопје, јули, 2017 година

ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ 

   СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Во Република Македонија социјалната заштита како област е уредена со Законот за социјалната заштита („Службен весник на Република  Македонија“ бр. 79/09, 36/11,  51/11, 166/12, 15/13, 79/13, 164/13,  187/13, 38/14, 44/14, 116/14,  180/14,  33/15, 72/15 ,104/15, 150/15, 173/15, 192/15 и 30/16 ).
Предложените измени на овој закон се во насока на подобрување на помошта и заштита на инвалидните лица во системот на социјалната заштита. 
II. ЦЕЛИ, НАЧЕЛА И ОСНОВНИ РЕШЕНИЈА 

Предлогот на Законот за изменување и дополнување на Законот за социјалната заштита се заснова на истите начела согласно кои што е донесен Законот за социјалната заштита, кој што се заснова на уставната определба, правото на социјална сигурност и социјално осигурување и начелата на хуманизам, социјална правда и солидарност.

Предложените измени на Законот за социјалната заштита ги содржи следниве решенија:

- се воведува основа Владата на Република Македонија да донесе посебна програма за обезбедување на персонална асистенција;
- се овозможува правото на паричен надоместок за помош и нега од друго лице, додатокот за слепило и мобилност, како и додатокот за глувост да се остварат без оглед на  приходите на лицето кое има потреба од помош за задоволување на основните животни потреби и вклучување во секојдневниот живот во заедницата;

- во постапката за остварување на правото на паричен надоместок за помош и нега од друго лице престанува потребата да се доставува конзилијарно мислење и наод од најмалку тројца лекари специјалисти од соодветни специјалности;

-  се овозможува  лице со умерени  пречки во менталниот развој да  оствари правото на паричен надоместок за помош и нега од друго лице врз основа на наод, оцена и мислење на стручен орган со кој е утврден видот и степен на попреченост, издаден пред навршување на неговата 26 годишна возраст;
- се овозможува родителот на дете со телесни или ментални  пречки  во развојот и со најтешки облици на  хронични заболувања да оствари и користи право на надемосток на плата за скратено работно време, без оглед на возраста на детето;
- се предвидува стручниот работник кој е шест месеци пред пензионирање да не полага стручен испит заради проверка на потребното стручно знаење за вршење на работи од областа на социјалната заштита, а доколку не го положи стручниот испит да има право да полага по втор пат.
III.ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ  ЈАВНИ ФИНАНСИСКИ СРЕДСТВА

Финансиските импликации кои произлегуваат од предлог Законот за  изменување и дополнување  на Законот за социјалната заштита  ќе се обезбедат со Буџетот на Република Македонија за 2018 година.

IV.ПРОЦЕНКА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНОТО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Финансиските импликации кои произлегуваат од предлог Законот за  изменување и дополнување  на Законот за социјалната заштита  ќе се обезбедат со Буџетот на Република Македонија за 2018 година.

V. СКРАТЕНА ПОСТАПКА ЗА ДОНЕСУВАЊЕ НА ЗАКОНОТ ЗА СОЦИЈАЛНАТА ЗАШТИТА
Со оглед на тоа што не се работи за обемен и сложен закон, согласно член 170 од Деловникот на Собранието на Република Македонија („Службен весник на Република Македонија” бр. 91/08 и 119/10 се предлага овој закон  да се донесе по скратена постапка.

Предлог  на
Закон за изменување и дополнување на Законот за социјалната заштита

Член 1
Во Законот за социјалната заштита („Службен весник на Република  Македонија“ бр. 79/09, 36/11, 51/11, 166/12, 15/13, 79/13, 164/13, 187/13, 38/14,  44/14, 116/14,  180/14 , 33/15 , 72/15, 104/15, 150/15, 173/15, 192/15 и 30/16  ), во член 10 во став 1 по алинејата 5 се додава нова алинеја 6 која  гласи:

“ – мерки за обезбедување на персонална асистенција “.
Член 2
 

Во член 53 во ставот 2 по зборот „ домаќинството“ се додаваат зборовите „ а кои влијаат за остварување на правото и висината на социјалната парична помош“.
Член 3
Во член 72 ставот 2 се брише.

Ставовите 3 и 4 стануваат ставови 2 и 3.
Член 4
Во член 75 во ставот 2 по зборовите „ возраст со“ се додава  зборот „ умерени“.


Ставовите 3, 4 и 5  се бришат.
 Член 5

Во член 82  ставот  1  се менува и гласи:

  „  Правото на надемосток на плата за скратено работно време за нега на дете со телесни или ментални  пречки  во развојот и со најтешки облици на  хронични заболувања, утврдено со Законот за работните односи, родителот  го оставрува во центарот без оглед на возраста на детето.“ 
 Член 6

Во член 84-а ставот  8 се брише.

Член 7

Во член 84-б ставот  4 се брише.


Ставовите 5 и 6 стануваат ставови 4 и 5.

Член 8




Во член 131-а по став 1 се додаваат  став 2  и став 3 кои гласат:

               ,, Стручниот работник кој е шест месеци пред пензионирање нема да полага стручен испит заради проверка на потребното стручно знаење за вршење на работи од областа на социјалната заштита.


 Стручниот работник кој нема да го положи стручниот испит има право да полага по втор пат.“







Член 9


Во член 213 ставот 4 се брише. 







Член 10


Се овластува Законодавно - правната комисија на Собранието на Република Македонија да утврди пречистен текст на Законот за социјалната заштита.

Член 11

Овој закон влегува во сила осмиот ден од денот на објавувањето во ”Службен весник на Република Македонија.
ОБРАЗЛОЖЕНИЕ НА
ПРЕДЛОГОТ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ 
НА ЗАКОНОТ ЗА СОЦИЈАЛНАТА ЗАШТИТА
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОНОТ:
Со член 1 се дава можност Владата на Република Македонија да носи Програма за обезбедување мерки за персонална асистенција.
Со членот 2 се прецизира дека правото на социјална парична помош престанува и не може да се оствари во наредните 12 месеца кога  корисникот на правото на социјална парична помош нема да даде податоци, односно нема да извести за настанатата промена во материјалната, семејната и имотната состојба за себе и членовите на домаќинството само во случај кога тие влијаат за остварување на правото и висината на социјалната парична помош
Со членот 3 престанува да важи условот со кој правото на паричен надоместок за помош и нега од друго лице може да оствари лице чиј годишен нето приход по сите основи изнесува најмногу до вкупниот годишен износ на просечни нето месечни плати исплатени за секој месец за претходната година. На овој начин се обезбедува со Уставот на Република Македонија гарантираното право на помош на немоќните и на неспособните за работа граѓани.

Со член 4 се овозможува  и на лице со умерени  пречки во менталниот развој да  оствари правото на паричен надоместок за помош и нега од друго лице врз основа на наод, оцена и мислење на стручен орган со кој е утврден видот и степен на попреченост, издаден пред навршување на неговата 26 годишна возраст. Во постапката за остварување на правото на паричен надоместок за помош и нега од друго лице престанува потребата да се доставува конзилијарно мислење и наод од најмалку тројца лекари специјалисти од соодветни специјалности.
Со член 5 се дава можност на родител на дете со телесни или ментални  пречки  во развојот и со најтешки облици на  хронични заболувања со цел за нега на детето, да оствари и користи право на надемосток на плата за скратено работно време, без оглед на возраста на детето.
Во членот 6 е предвидено дека престанува да важи условот со кој правото на додаток за слепило и правото на додаток за мобилност може да оствари лице чиј годишен нето приход по сите основи изнесува најмногу до вкупниот годишен износ на просечни нето месечни плати исплатени за секој месец за претходната година.

Со член 7 е предвидено дека престанува да важи условот со кој правото на додаток за глувост може да оствари лице чиј годишен нето приход по сите основи изнесува најмногу до вкупниот годишен износ на просечни нето месечни плати исплатени за секој месец за претходната година.

Во членот 8 се предвидува дека стручен работник кој е шест месеци пред пензионирање нема да полага стручен испит заради проверка на потребното стручно знаење за вршење на работи од областа на социјалната заштита, како и доколку стручен работник не го положи стручниот уиспит, има право да полага по втор пат.
Во членот 9 се брише досегашното решение  со кое на корисник коj остварил право од социјална заштита на начин утврден во член 209 од овој закон, поради што треба да ги врати неосновано примените средства, да не може да го оствари одреденото право додека не ги врати неосновано примените парични средства. На овој начин ќе се обезбеди социјална заштита на лицата во социјален ризик со тоа што ќе продолжат да го остваруваат конкретното право,  при што постапката за враќање на неосновано примените средства ќе се спроведе во согласност со одредбите од законот.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Решенијата содржани во одредбите од овој закон се меѓусебно поврзани и истите се однесуваат на иста правна работа.

III. ПОСЛЕДИЦИ КОИ ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Предложените измени и дополнувања на Законот за социјалната заштита ќе влијаат  на подобрување на помошта и заштитата на лицата кои имаат потреба од помош за задоволување на основните животни потреби и изедначување на нивните можности за вклучување во секојдневниот живот во заедницата.
ТЕКСТ НА ОДРЕДБИ КОИ СЕ МЕНУВААТ

Член 10

Грижата на Републиката за спречување и намалување на социјален ризик за граѓаните може да се остварува и преку:
- мерки за субвенционирање на потрошувачката на енергија и други комунални услуги, 
- условени парични давања,
- мерки за вработување на лица кои до 18-годишна возраст имале статус на дете без родители и без родителска грижа,

- мерки за субвенционирање за вработување на невработени лица, корисници на социјална парична помош,
- мерки за располагање со имотот кој центарот за социјална работа го стекнал по основ на склучен договор за доживотно издржување.
- и други мерки за спроведување на програмите од членот 4 на овој закон. 

Владата може да донесува програми за спроведување на мерките од ставот 1 на овој член со кои подетално ќе ги утврди корисниците, мерките, носителите и изворите на средствата.
Член 53


Право на социјална парична помош не може да оствари, односно му престанува правото на лицето или домаќинството кое дало нецелосни или невистинити податоци за семејната, материјалната состојба и состојбата со имотот и имотните права.


Ако носителот на правото даде невистинити или нецелосни податоци, односно не извести за настанатата промена во материјалната, семејната и имотната состојба за себе и членовите на домаќинството, правото на социјална парична помош престанува и не може да се оствари во наредните 12 месеца.

Член 72

Право на паричен надоместок за помош и нега од друго лице има лице над 26-годишна возраст, со умерени, тешки и длабоки пречки во менталниот развој, лице со потешка и најтешка телесна попреченост, потполно слепо лице, како и лице со трајни промени во здравствената состојба, на кое му е неопходна помош и нега од друго лице заради тоа што не може само да ги задоволува основните животни потреби, доколку ова право не може да го оствари врз основа на други прописи.

Право на паричен надоместок за помош и нега од друго лице може да оствари лице чиј годишен нето приход по сите основи изнесува најмногу до вкупниот годишен износ на просечни нето месечни плати исплатени за секој месец за претходната година.

Центарот врши задолжителен увид во домот на подносителот на барањето заради утврдување на фактичката состојба и изготвува записник за основаноста на барањето за остварување на правото на паричен надоместок за помош и нега од друго лице, кој има влијание врз остварувањето на правото.

Висината на паричниот надоместок за помош и нега од друго лице се утврдува во зависност од обемот на потребата за помош и нега од друго лице.

Член 75

Потребата за помош и нега од друго лице со наод, оцена и мислење, ја утврдува стручна комисија која може да биде при јавна установа која во рамките на својата дејност третира проблеми од областа на психофизичкиот развој на лица со одреден вид на попреченост или во друго правно лице.

Право на паричен надоместок за помош и нега од друго лице, по исклучок од ставот 1 на овој член, има лице над 26 години возраст со тешки и длабоки пречки во менталниот развој, лице со потешка и најтешка телесна попреченост, како и потполно слепо лице чиј вид и степен на попреченост е утврдена со наод, оцена и мислење на стручен орган, издаден во постапка согласно со општиот акт од членот 203 ставови 2 и 3 на овој закон и решение на центарот за социјална работа.

За потребата за помош и нега од друго лице се доставува конзилијарно мислење и наод од најмалку тројца лекари специјалисти од соодветни специјалности, издадено од клиничките болници, Градска општа болница „8 ми Септември“ - Скопје, ЈЗУ – Универзитетска клиника по хируршки болести „Св. Наум Охридски“ - Скопје и Универзитетски клиники.

По исклучок на став 3 од овој член се доставува отпусно писмо со специјалистички извештај и/или друга медицинска документација.

Формата и содржината на конзилијарното мислење со наод, медицинската документација, како и надоместокот за издавање на конзилијарно мислење со наод поблиску го пропишуваат министерот за здравство во соработка со министерот за труд и социјална политика.

Член 82

Правото на надоместок на плата за скратено работно време поради нега на дете со телесни или ментални пречки во развојот и со најтешки облици на хронични заболувања, утврдено со Законот за работните односи, се оставрува во центарот.

Висината на надоместокот на плата од ставот 1 на овој член изнесува 4.800 денари, усогласена со порастот на трошоците на живот за претходната година, објавени од Државниот завод за статистика, во јануари за тековната година.

Придонесите и другите обврски ќе се пресметуваат и наплатуваат согласно со Законот за пензиско и инвалидско осигурување.

Социјалните придонеси ќе се пресметуваат и плаќаат согласно со Законот за придонеси од задолжително социјално осигурување.

Министерот со општ акт го определува начинот, образецот на барањето и документацијата за остварување на правото од ставот 1 на овој член.

Член 84-а

Правото на додаток за слепило се обезбедува за потполно слепо лице со навршени 26 години, а правото на додаток за мобилност се обезбедува за лице со навршени 26 години, со 100% телесен инвалидитет кое самостојно користи инвалидска количка или лице со квадриплегија или со умерени, тешки и длабоки пречки во менталниот развој кое користи инвалидска количка со придружник, поради создавање на услови за изедначување на нивните можности за вклучување во секојдневниот живот во заедницата на овие лица.

Месечниот износ на додатокот од ставот 1 на овој член изнесува 7.000 денари, усогласен со порастот на трошоците на живот за претходната година, објавени од Државниот завод за статистика, во јануари за тековната година и истиот се обезбедува од Буџетот на Република Македонија.

Лицата од ставот 1 на овој член не можат да остварат право на додаток за слепило или мобилност, ако користат право на цивилна или воена инвалиднина, согласно со закон.

Правото на додаток за слепило и мобилност се остварува од денот на поднесувањето на барањето, а врз основа на конзилијарно мислење потпишано од тројца лекари специјалисти или врз основа на наод и мислење донесени од страна на првостепена комисија за утврдување на правото на додаток за слепило или мобилност, којашто ги утврдува видот и степенот на оштетувањето и потребата за остварување на ова право. Во постапката по жалба против наодот и мислењето на првостепената комисија за остварување на право на мобилност или слепило, наод и мислење дава второстепена комисија.

Правото на додаток на слепило и мобилност се остварува врз основа на конзилијарно мислење и наод од најмалку тројца лекари специјалисти од соодветните специјалности од терцијарна здравствена установа (Универзитетски клиники во Скопје).

Во постапка по жалба против решението на центарот одлучуваат тројца лекари специјалисти од соодветните специјалности од терцијарна здравствена установа (Универзитетски клиники во Скопје) кои не го донеле конзилијарното мислење во прв степен.

Министерот за труд и социјална политика во соработка со министерот за здравство го пропишува начинот за остварување на правото на слепило и мобилност, потребната документација, составот на лекарите специјалисти од став 5 и 6 на овој член, формата и содржината на конзилијарното мислење како и надоместокот за издавање на конзилијарно мислење. 

Право на додаток на слепило и мобилност може да оствари лице чиј годишен нето приход по сите основи изнесува најмногу до вкупниот годишен износ на просечни нето месечни плати исплатени за секој месец за претходната година.

Член 84-б

Правото на додаток за глувост се обезбедува за тотално глуво лице со навршени 26 години коешто има потполно згасната слушна перцепција и истото не може да ги задоволи своите животни потреби без толкувач на знаковен јазик.

Правото на додаток за глувост се остварува врз основа на конзилијарно мислење и наод од најмалку тројца лекари специјалисти од соодветните специјалности од терцијарна здравствена установа (Универзитетски клиники во Скопје).

Во постапка по жалба против решението на центарот одлучуваат тројца лекари специјалисти од соодветните специјалности од терцијарна здравствена установа (Универзитетските клиники во Скопје) кои не го донеле конзилијарното мислење во прв степен.

Право на додаток за глувост може да оствари лице чиј годишен нето приход по сите основи изнесува најмногу до вкупниот годишен износ на просечни нето месечни плати исплатени за секој месец за претходната година.

Месечниот износ на додатокот од ставот 1 на овој член изнесува 4.000 денари, усогласен со порастот на трошоците на живот за претходната година објавени од Државниот завод за статистика во јануари за тековната година и истиот се обезбедува од Буџетот на Република Македонија.

Министерот за труд и социјална политика во соработка со министерот за здравство го пропишува начинот за остварување на правото на глувост, потребната документација, составот на лекарите специјалисти од ставови 2 и 3 на овој член, формата и содржината на конзилијарното мислење како и надоместокот за издавање на конзилијарно мислење.

Член 131-а

Лиценцата за работа на стручен работник во установа за социјална заштита со високо образование се издава и се обновува со полагање на стручен испит заради проверка на потребното стручно знаење за вршење на работи од  областа на социјалната заштита. 

Член 213


Центарот кога ќе утврди дека корисникот остварил право од социјална заштита на начин утврден во членот 209 од овој закон, ќе донесе решение со кое на корисникот ќе му престане правото од социјална заштита.


Кога решението на центарот со кое на корисникот му престанува правото од социјална заштита ќе стане конечно, центарот ќе го повика корисникот на правото од социјална заштита да се спогодат за износот, начинот и рокот за враќање на примените средства, како и за висината на причинетата штета која тој треба да ја надомести.


Ако корисникот на правото од социјална заштита и центарот не се спогодат, центарот ќе поднесе тужба до надлежниот суд за враќање на примените средства и правото на надоместок на штета.


Корисникот коj остварил право од социјална заштита на начин утврден во член 209 од овој закон, не може да го оствари одреденото право додека не ги врати неосновано примените парични средства.
